Cwrs Mynediad Cymraeg i’r Teulu: Canllawiau’r Tiwtor
Cyflwyniad
Llyfr cwrs lefel Mynediad (120 awr) yw hwn, wedi ei fwriadu ar gyfer oedolion sydd am ddefnyddio’r Gymraeg gyda phlant mewn sefyllfa deuluol.  Mae’n cynnwys y patrymau a’r eirfa graidd sydd yn codi yn llyfr cwrs Mynediad CBAC, er mwyn galluogi myfyrwyr sydd wedi ei gwblhau i sefyll arholiad Defnyddio’r Gymraeg: Mynediad, ac i ymuno â chyrsiau Cymraeg i Oedolion ar lefel Sylfaen heb wneud unrhyw waith ychwanegol na chwrs pontio.  
Mae cwrs Mynediad Cymraeg i’r Teulu yn cynnwys yr adnoddau canlynol:
· Llyfr cwrs
· Pecyn gwaith cartref a gweithgareddau

· Cryno ddisgiau i’r myfyrwyr
· Cardiau bach i’r myfyrwyr

· Cryno ddisgiau i’r dosbarth
· Cardiau fflach i’r tiwtor

· Canllawiau’r tiwtor

Mae 60 uned i’r cwrs, wedi eu bwriadu i’w dysgu un uned i un sesiwn ddwyawr o ddysgu.  Gan ddilyn Mynediad CBAC, mae patrymau newydd yn ymddangos mewn blociau melyn yn y llyfr cwrs.  Mae yma hefyd weithgareddau i ymarfer y patrymau yn y dosbarth, wedi eu llunio i efelychu sefyllfa defnyddio’r Gymraeg gyda phlentyn, er mwyn annog rhoi’r gweithgareddau hyn ar waith gartref rhwng y gwersi. Ceir deialog ym mhob uned, yn ogystal â chân.  
Geirfa
Ar ddiwedd pob uned, cyflwynir geirfa i’w dysgu ar gyfer yr uned nesaf.  Mae hyn yn seiliedig ar yr egwyddor y dylid cyflwyno patrwm newydd gyda geirfa sydd wedi ei dysgu eisoes.  Mae eitemau benywaidd yn ymddangos yn goch, a’r rhai gwrywaidd yn las, er mwyn hwyluso cofio cenedl enwau.  Caiff  y geiriau eu grwpio yn ôl rhan ymadrodd.  Dylid bwrw golwg ar eirfa’r uned nesaf ar ddiwedd pob sesiwn, ac unwaith eto ar ddechrau’r sesiwn nesaf.   Bydd hyn yn gyfle i’r tiwtor feithrin ynganu cywir, yn ogystal â sbarduno myfyrwyr i fynd ati i ddysgu’r eirfa.
Wrth fynd dros yr eirfa ar ddechrau’r wers, gwell canolbwyntio ar ddealltwriaeth yn y man cyntaf.  Os bydd dosbarth cyfan o fyfyrwyr a chanddynt gryn gefndir yn y Gymraeg, bydd modd i’r tiwtor neidio’n syth i roi’r gair Saesneg i’r myfyrwyr, gan ofyn iddynt roi’r gair Cymraeg.  Yn arferol, fodd bynnag, bydd hynny’n dasg anodd, ac yn debygol o ddigalonni. Yn hytrach, argymhellir dweud y gair Cymraeg gyntaf, gan ofyn am gyfieithiad: bydd ymateb y dosbarth yn dangos yn glir i ba raddau mae’r eirfa wedi cael ei dysgu.  Ar ôl y cam hwn, bydd cymell y myfyrwyr i gyfieithu o’r Saesneg i’r Gymraeg gryn dipyn yn haws.
Dylid anelu at dreulio pum munud neu lai ar y gwaith uchod; wrth i’r myfyrwyr ddod i arfer â threfn y cwrs, bydd modd mynd drwy’r gwaith yn gynt.
Ynganu
Yn gyffredinol, gellir rhannu patrymau ynganu’r Gymraeg yn ddau, sef y traddodiadol, a’r cyfoes.  Mae’r traddodiadol yn gysylltiedig â thafodiaith, siaradwyr sydd wedi eu magu ar aelwyd Gymraeg, a naws lai safonol a ffurfiol, tra bo’r cyfoes yn perthyn fwy i’r gyfundrefn addysg Gymraeg, iaith safonol a chyhoeddus, ac iaith y rhai hynny sydd wedi codi’r Gymraeg mewn ysgol neu sefydliad arall heblaw’r cartref.  Mae i’r ynganiad cyfoes naws fwy cywir a ffurfiol.  Mae teimladau cryfion gan lawer o siaradwyr o blaid y naill neu’r llall; ystyrir y dull traddodiadol yn fwy cyfeillgar ac agos-atoch gan rai, ond yn ddiethr a hen ffasiwn gan eraill.  Mae rhai’n gweld y dull cyfoes yn fwy cywir, safonol a modern, tra bod eraill yn ei weld yn anghyfarwydd, annaturiol ac amhersonol.   Mae hefyd amrywiadau rhwng y traddodiadol a’r cyfoes o ran geirfa (geiriau brodorol neu fenthyciadau) a phatrymau.  Dyma rai o brif hanfodion y ddwy ffordd o ynganu:

	sain neu air
	ynganiad traddodiadol
	ynganiad cyfoes

	ae yn cae, llaeth ac ati
oe yn coed, oes ac ati
-ai, -au yn anifeiliaid, brechdanau ac ati
gwybod


	câ, llâth
cod, ôs

anifeilied, brechdane

gwbod
	cai, llaith
coid, ois

anifeilia-id, brechdana-u

gŵybod, gwibod


Mater tra anodd oedd pennu pòlisi ynganu ar gyfer y cwrs hwn; ar y naill law, y traddodiadol sydd fwyaf tebygol, yn nhyb llawer, o weddu at sefyllfa’r cartref; ar y llaw arall, bydd rhieni sydd yn dysgu’r Gymraeg yn awyddus i ddysgu’r ffurfiau a godir gan eu plant yn yr ysgol.  Yn y tymor hir, bydd angen i fyfyrwyr allu deall y ddau fath o ynganiad; felly, yn yr adrannau geirfa newydd, cyflwynir y ddwy ffurf un ar ôl y llall (y cyfoes gyntaf, a’r traddodiadol yn ail), ond yn y patrymau a’r deialogau, cedwir at y traddodiadol.  Bydd hoffterau tiwtoriaid a myfyrwyr yn amrywio yn ôl eu hamgylchiadau. Rhaid, felly, i’r tiwtor unigol farnu pa ddull ynganu sydd fwyaf priodol i’w gyflwyno yn ei ddosbarth ef.
Drilio
Gan fod cryn nifer o gamau i’w cwblhau mewn gwers ddwyawr, rhaid wrth gynllunio trwyadl ond gan gadw llygad ofalus ar yr amser drwy gydol y wers.  O ran cyflwyno’r patrymau, drilio ac ymarfer, argymhellir y weithdrefn ganlynol:

(1) Tiwtor i esbonio ystyr y patrwm yn syml ac yn gryno

(2) Tiwtor i ailadrodd 3 esiampl syml o’r patrwm newydd yn glir nifer o weithiau (3-5 tro yr un)

(3) Y dosbarth cyfan i ailadrodd y patrwm nifer o weithiau 
(4) Unigolion i ailadrodd y patrwm
(5) Y dosbarth cyfan i ddisodli’r patrwm gan ddilyn sbardun gan y tiwtor
(6) Unigolion i ddisodli’r patrwm
(7) Ymarfer parau neu grwpiau (neu grwydro) 
Dylid ystyried camau (1) i (6) yn gyfle i’r myfyrwyr ddeall ystyr y patrwm a threfn yr elfennau, ac i sicrhau eu bod yn ynganu’n gywir.  Yn ystod y camau hyn, pan fydd y tiwtor yn rheoli’r dosbarth cyfan gyda’i gilydd, rhaid iddo gadw llygad barcud a gwrando’n astud i sicrhau bod pob unigolyn yn dilyn ac yn cynhyrchu’r patrwm yn foddhaol.  Os bydd trafferthion yn codi, mi ddônt i’r amlwg yn ystod y rhan hon o’r wers.  Cyn gynted ag y bydd y myfyrwyr yn barod i roi cynnig ar y gwaith yn annibynnol, dylid symud ymlaen at y gweithgareddau parau/grwpiau.  Yn arferol, dylid neilltuo dim mwy na thua 5-10 munud i gwblhau camau (1) i (6) ar gyfer un patrwm, gan ddibynnu ar allu’r myfyrwyr a’u nifer, ac ar anhawster a hyd y patrwm.
Nid  yn ystod camau (1) – (6) y bydd y myfyrwyr yn meistroli patrwm newydd nac yn datblygu rhugledd; dengys ymchwil mai yn ystod gwaith annibynnol y digwydd hynny.  Os caiff rhai aelodau’r dosbarth drafferthion gyda’r patrwm newydd, bydd modd rhoi help llaw unigol iddynt yn ystod y gwaith parau, yn hytrach nag o flaen y dosbarth cyfan (sydd yn fwy bygythiol i unigolion).  O safbwynt ymarferol amseru (yn ogystal ag o safbwynt methodoleg dysgu), dylid, ar bob cyfrif, osgoi gorddrilio a rheoli’r grŵp yn gaeth am gyfnodau hir.  Mewn geiriau eraill, anogir dysgu myfyriwr-ganolog, nid dysgu tiwtor-ganolog.
Adnoddau
Defnyddir y term cardiau fflach i gyfeirio at y rhai maint A4, sydd i’r tiwtor eu defnyddio wrth gyflwyno, adolygu ac ymarfer iaith o flaen y dosbarth.  Gellir defnyddio lluniau ar sgrin yn eu lle.  Mae’r cardiau bach sydd yn rhan o’r cwrs at ddiben ymarfer parau a grwpiau, ac i’r rhieni (os ydynt wedi prynu’r cardiau) eu defnyddio gartref gyda’u plant.
Nodiadau 
Ceir nodiadau mewn blychau yn unedau’r llyfr cwrs, ac ynddynt esboniadau am ffurf, ystyr a defnydd yr iaith.  Bwriedir hwy i ategu gwaith y tiwtor, a gobeithir y byddant o gymorth arbennig i fyfyrwyr sydd wedi colli gwers, ac wrth adolygu.
Cynnwys Canllawiau’r Tiwtor
Yng nghanllawiau pob uned, ceir yr elfennau canlynol:

· Themâu’r Uned 

· Iaith sy’n codi am y tro cyntaf yn yr uned honno
· Canllaw amseru – pwysleisir mai ond canllaw yw hwn, nid peth i lynu ato yn haearnaidd
fesul tasg/eitem gan esbonio nod pob gweithgaredd/adran
· Adnoddau i’w paratoi
· Nodiadau – tynnir sylw yn bennaf at nodweddion sy’n dueddol o fod yn drafferthus yn y patrymau i’w cyflwyno
· Camau – rhoddir yma gyfarwyddiadau ac awgrymiadau am ddysgu pob rhan o’r uned
Asesu
Fe welir symbol A nesaf at un gweithgaredd yn y rhan fwyaf o’r unedau.  Golyga hyn mai gweithgaredd asesu ydyw, a dylid sicrhau gwneud y tasgau hyn yn y wers.  Bydd pob myfyriwr sydd yn bresennol yn cael tic ar daflen asesu ac achredu i ddangos ei fod wedi cwblhau’r dasg (sydd yn ei thro yn dystiolaeth fod y myfyriwr wedi dysgu’r iaith angenrheidiol i wneud hynny).  Bydd cyfle ychwanegol bob saith uned i wneud gweithgaredd adolygu; yn ogystal â’i gwneud yn bosibl i fyfyrwyr sydd wedi colli gwersi i gael tic credyd, mae’n gyfle gwerthfawr i adolygu.
Deialogau 
Gan y bydd y myfyrwyr yn treulio cryn amser yn ceisio deall y Gymraeg mewn llyfrau a rhaglenni teledu ac ati, peth pwysig yw i’r myfyrwyr feithrin yr hyder a’r gallu i ddeall ystyr drostynt eu hunain, yn hytrach na dibynnu ar diwtor i’w bwydo.  Gan ddilyn yr egwyddor honno, argymhellir esbonio’r sefyllfa yn y ddeialog, a chymell y myfyrwyr (y grŵp cyfan neu barau/grwpiau) i gyfieithu’r cynnwys i’r Saesneg.  Peth hollbwysig yw sefydlu’r ystyr cyn gwneud unrhyw ymarfer pellach.  Wedyn, dilyn y drefn ganlynol: 

a. 
tiwtor i ddarllen rhannau A a B

b. 
tiwtor i ddarllen A, myfyrwyr i ddarllen B

c. 
myfyrwyr i ddarllen A, tiwtor i ddarllen B

ch. 
rhannu’r dosbarth yn ddau i ddarllen A a B

d. 
dau unigolyn i ddarllen A a B o flaen y dosbarth

dd. 
tiwtor i arddangos disodli’r elfennau mewn ffont trwm
e.
parau i ymarfer y ddeialog fel y mae, wedyn disodli
f.
parau i berfformio’r ddeialog heb edrych, gyda’i gilydd neu o flaen y dosbarth

Caneuon

Mae nifer o’r rhain yn seiliedig ar donau cyfarwydd.  Cyfansoddwyd y lleill yn unswydd i gynnwys y patrymau sy’n codi yn yr uned.  Maent oll yn ganeuon byr (1-2 funud o hyd), syml a hwyliog, sy’n sicrhau ailadrodd a disodli’r patrymau targed a’r eirfa dro ar ôl tro.  Mae ychwanegu symudiadau yn ffordd o godi’r hwyl; dengys ymchwil fod symud yn ffordd o gryfhau teimlad o berthyn i grŵp, ac yn atgyfnerthu’r broses ddysgu yn ogystal.  Argymhellir bwrw golwg gyflym dros y geiriau cyn perfformio’r gân gyda’r myfyrwyr.  Gyda’r caneuon anghyfarwydd, dylid chwarae’r pennill cyntaf er mwyn iddynt glywed yr alaw, a’i chwarae eto o’r dechrau i bawb ymuno. 
Gair i Gloi
Gobeithio caiff eich myfyrwyr a chithau, fel eich gilydd, flas a budd o’r cwrs hwn.
